
 

 

Annwyl Rieni, Gofalwyr ac Aelodau o'n Cymunedau Ysgol, 
 
Cau Ysgolion Dros Dro – Dydd Mercher 25 Mehefin a Dydd Iau 26 Mehefin 
 
Yn dilyn trafodaethau helaeth rhwng penaethiaid ysgolion uwchradd Sir Gaerfyrddin ac mewn ymgynghoriad â'r 
cyngor diweddaraf a gyhoeddwyd gan y Swyddfa Dywydd, rydym wedi gwneud y penderfyniad anodd i gau ein 
hysgolion i ddisgyblion ddydd Mercher 25 Mehefin a dydd Iau 26 Mehefin oherwydd yr amodau tywydd eithriadol 
sy'n gysylltiedig â'r Rhybudd Coch am Wres Eithafol. 
 
Rydym yn cydnabod bod cau ysgolion yn achosi anghyfleustra i deuluoedd ac nid yw penderfyniad o'r fath byth 
yn cael ei wneud yn ysgafn. Fodd bynnag, ein cyfrifoldeb pennaf yw diogelu iechyd, diogelwch a lles ein 
disgyblion a'n staff. 
 
Mae'r Swyddfa Dywydd wedi cyhoeddi ei lefel uchaf o rybudd tywydd, sy'n nodi bod tywydd peryglus iawn yn 
debygol gyda risg i fywyd, hyd yn oed i unigolion iach. Disgwylir i'r tymheredd godi uwchlaw 35°C mewn rhannau 
o Gymru, gyda lefelau lleithder eithriadol o uchel yn creu amodau sy'n cynyddu'r risg o salwch sy'n gysylltiedig 
â gwres yn sylweddol. Rhagwelir hefyd y bydd tymheredd dros nos yn aros uwchlaw 20°C, sy'n golygu y bydd 
adeiladau'n cadw cryn dipyn o wres ac yn cynnig ychydig iawn o gyfle i oeri cyn dechrau pob diwrnod ysgol. 
 
Er bod pob ymdrech wedi'i gwneud i leihau effaith y gwres – gan gynnwys cynyddu awyru, darparu seibiannau 
ychwanegol ar gyfer yfed dŵr, defnyddio mannau cysgodol awyr agored ac addasu gweithgareddau – nid yw 
adeiladau ein hysgolion wedi'u cynllunio i weithredu'n ddiogel yn ystod cyfnodau o wres eithafol. 
 
Mae monitro tymheredd mewnol heddiw wedi dangos bod nifer o ystafelloedd dosbarth yn sylweddol uwch na'r 
lefelau a argymhellir, gyda rhai ystafelloedd yn dod yn llawer poethach na'r tymheredd y tu allan oherwydd 
gwres yr haul, awyru cyfyngedig a gwres sydd wedi cronni. Yn yr amodau hyn, mae disgyblion a staff yn gorfod 
treulio cyfnodau hir mewn ystafelloedd dosbarth lle mae'r tymheredd yn parhau i godi drwy gydol y dydd, gan 
effeithio ar iechyd ac ar y gallu i addysgu a dysgu'n effeithiol. 
 
Fel cyflogwyr, mae gan Gyrff Llywodraethu ac Awdurdodau Lleol ddyletswydd gyfreithiol o dan Ddeddf Iechyd 
a Diogelwch yn y Gwaith etc. 1974 a Rheoliadau Rheoli Iechyd a Diogelwch yn y Gwaith 1999 i asesu risgiau 
yn y gweithle a chymryd camau rhesymol ac ymarferol i ddiogelu gweithwyr a'r rhai sydd yn eu gofal. Er nad 
oes tymheredd gweithio uchaf statudol ar hyn o bryd ar gyfer ysgolion, mae'r Awdurdod Gweithredol Iechyd a 
Diogelwch yn glir bod yn rhaid i gyflogwyr sicrhau bod amgylcheddau gwaith dan do yn parhau'n rhesymol a 
bod y risgiau sy'n gysylltiedig â gwres gormodol yn cael eu rheoli'n briodol. 
 
Lle bo'n bosibl, bydd disgyblion yn cael gweithgareddau dysgu o bell drwy eu llwyfannau ar-lein arferol er mwyn 
lleihau'r tarfu i'w dysgu tra bydd yr ysgolion ar gau ddydd Mercher a dydd Iau. Bydd rhagor o wybodaeth 
ynghylch y trefniadau hyn yn cael ei chyfleu'n uniongyrchol gan ysgolion unigol. 
 
Rydym yn gwerthfawrogi y bydd rhaid i lawer o rieni a gofalwyr wneud trefniadau gofal plant amgen ac rydym 
yn ymddiheuro'n ddiffuant am y rhybudd byr. Fodd bynnag, rydym yn hyderus bod y penderfyniad hwn yn 
gymesur ac yn angenrheidiol o ystyried yr amgylchiadau eithriadol, ac yn ymateb yn briodol i'r pryderon y mae 
llawer ohonoch, fel rhieni a gofalwyr, wedi'u codi gyda ni dros y ddau ddiwrnod diwethaf. 
Disgwylir i'r ysgolion ailagor fel arfer ddydd Gwener 27 Mehefin, yn amodol ar unrhyw ganllawiau pellach neu 
newidiadau i'r rhagolygon tywydd. 
 
Diolch am eich dealltwriaeth a'ch cefnogaeth barhaus. 
 
Yn gywir, 
 
 
Penaethiaid Ysgolion Uwchradd Sir Gaerfyrddin 
 

 


